
«Drogarik gabeko menpekotasunak asko areagotzen ari dira urteotan» 

Jokoaren, erosketen, sakelako telefonoaren, sexuaren eta Interneten inguruan pertsonen askatasuna murrizten eta bizimodu normala galarazten duten jokabide berriak sortu direla dio adituak 

edu lartzanguren - DONOSTIA 

Menpekotasun berrien artean jokoaren, sexuaren, erosketen, janaren, sakelako telefonoaren eta Interneten inguruko obsesioak jartzen ditu Enrique Etxeburuak (Donostia, 1951 EHUko psikologia klinikoan katedradunak. Adicciones sin drogas, las nuevas adiciones (Drogarik gabeko menpekotasunak, menpekotasun berriak) liburua idatzi du eta erizainei arazoaren berri emateko hitzaldiak egiten ari da. 

Jokoa, erosketak, sexua: Zertan dira berriak zuk aipatzen dituzun menpekotasun hauek? 

Berriak dira, orain arte menpekotasunak beti gai kimikoekin lotu direlako. Alkoholaz zein opiazeoaz mintzatu gara beti menpekotasunaz aritzean. Orain, ordea, ez dago gai kimikorik menpekotasun berri hauetan. Horrez gain, hauetako batzuk teknologia berrien garapenarekin daude lotuta. Duela 30 urte alkohola zen nagusi, gero, 1970ko hamarkadaren amaieran, opiotik eratorritako drogak agertu ziren eta gazte drogazalearen figura agertu zen. Egun halako gutxi dago jada, haxixa eta sintesiko drogak nagusitu direlako. 1980ko hamarkadan makina txanponjaleak zabaldu ziren tabernetan. Ludopata uholdea agertu zen orduan. Azken urteotan, sakelakoak eta Internet zabaldu ahala, hasi dira hauei loturiko menpekotasunak agertzen. Menpekotasunaren paisaia aldatzen ari da gure gizartean: asko zabaltzen ari da eta orain askoz menpekotasun mota gehiago daude. 

Non dago zaletasunaren eta menpekotasunaren arteko muga? 

Zaletasunean, ondo sentitzeko egiten dira gauzak, menpekotasunean, berriz, gaizki ez sentitzeko. Menpekoak kontrola galtzen du, eta beste gauzekiko interesa. Menpekotasunak pertsonaren bizimodu normala galarazten du edo kalte larriak eragiten dizkio. 

Denok ezagutzen dugu heroinazaleren bat auzoan, baita ludopataren bat. Baina benetan al dago sexuaren edo Interneten menpekorik? 

Psikologia zerbitzuetan dagoeneko ari dira tratatzen Interneten eta sexuaren menpekoak. Batez ere gazteak daude kasuen artean. Egia da oraindik gutxi direla, jokoarekiko menpekotasun kasuekin konparatuta, baina hazten ari da kopurua. 

Zergatik eragiten diete gehiago menpekotasunek gizonezkoei emakumezkoei baino? 

Ez dakigu zehazki. Depresioak edo elikadurari loturiko gaitzak sarriago gertatzen dira emakumeetan. Baina toxikoen kontsumoa handiagoa da gizonezkoetan, gaia ikertu den leku guztietan. Menpekotasun berriek ere gehiago eragiten diete gizonei. Ziurrenik gizartean ikasitakoarekin du zerikusia horrek, taberna giroarekin. Horrez gain, oso desberdina da gizarteak pertsona hauetaz duen ikuspegia, gizonezko edo emakumezko izan. Gizonezkoa alkoholikotzat jotzen da, baina emakumezkoa biziotsu gisa ikusten da, eta askoz arbuio gogorragoa eragiten du gizartean. Horrek eragin du, agian, emakumeak menpekotasunetan gutxiago erortzeko joera. Hau ere aldatzen ari da, ordea,gizarteko rolak desagertu ahala. 

Internetekiko menpekotasunaz mintzatzean ez duzu sarea deabrutzeko arriskurik ikusten? 

Internet teknologia aski berria da eta oraindik ez dugu horren kulturarik. Horregatik arrisku handiagoa dago adin tarte zailetan, nerabeek, alegia, gaizki erabiltzeko edo joera psikologikoa dutenek edo etxean arazoak dituztenek. Ez da deabrutu behar, baina erabilera zuzena eta erabilera okerra bereizi behar dira. 

Pertsona batek Internet aisialdian egunero 2-4 orduz erabiltzen duenean menpekotasuna susmatu behar dela diozu. Baina telebista hori baino gehiago ikusten du jendeak, bataz bestean. Ez al ditu gizarteak menpekotasun batzuk onartzen, antzeko beste batzuk arazotzat hartzen dituen bitartean? 

Pertsona batek telebista sei orduz ikusten badu, eta horren ondorioz ez bada kalera ateratzen edo seme-alabekin hitz egiten ez badu eta horrek bere bizimodu normala galarazten badu, menpekotasuna dela esan beharko genuke. Beste kontua da familia hori telebista aurrean hitz egin gabe afaltzen ohitu bada. Harremanetan ez badu arazorik sortzen, hor ez dago problemarik. Oso jende gutxik eskatzen du laguntza telebistarengatik. Askoz handiagoa da Internetengatik edo sakelako telefonoarengatik egiten diren laguntza eskaerak, lehenak lana oztopatzen duelako eta bigarrena fakturengatik. 

